
Si Bartimeus (bar-tim-ay-us) isa ka bulag nga tawo, 
nagapungko sa kilid sang dalan malapit sa Jerico.  
Nagapakalimos.  Ang iban nga tawo nga may maayo 
nga kabubut-on nagahatag sa iya sang mga sinintimos 
ukon pagkaon kon sila maglabay.  Si Bartimeus indi 
maka-obra kay indi siya makakita.  Pagpakalimos lang 
ang iya mahimo.



Isa ka adlaw, masako ang dalan.  Nabati-an ni 
Bartimeus ang mga tapak sang mga madamo nga tiil.  
May indi ordinary nga hitabo.  Dayon nahibaluan sang 
bulag nga tawo kon ano ang hitabo. Si Hesus nga 
taga-Nazaret yara sa banwa.  Ang mga tawo 
nagtililipon para makita si Hesus, para mamati sa Iya.



“Hesus, nga kaliwat ni 
David, kaluoyi ako!”  Ngaa si 
Bartimeus nagasinggitan?  
Ngaa iya napaminsaran nga 
si Hesus magabulig sa 
iya?  Ayhan iya nabati-an 
nahanungod sa iban nga 
gin-ayo ni Hesus.  Iban mga 
bungol, iban mga apa, iban 
mga kumpol/pi-ang – kag ang 
iban mga bulag, kaangay niya.  
“Kaliwat ni David, kaluoyi 
ako,” si Bartimeus 
sulit-sulit nga nagsinggit.



Si Bartimeus 
sigurado sa isa ka 
butang.  Kon indi 
siya makakuha bulig 
subong, indi na gid 
siya makakuha sang 
isa pa katini-on.  
Indi na liwat 
makalabay si Hesus 
sa iya alagyan.



Si Bartimeus 
kinahanglan 
malab-ot si Hesus.  
Pero ang mga tawo 
indi na kagiho.  
“Ssssshhh!” siling 
nila.  Ginapahipos 
nila siya.



Pero si Bartimeus wala naghipos.  
Sige pa gid ang iya singgitan.  Sa 
gilayon si Hesus nagpundo!  Namati!  
Nagsugo nga dal-on sa Iya ang 
bulag nga tawo!  “Magkalipay ka,” 
siling sang mga tawo 
kay Bartimeus.  
“Tindog.  Iya 
ikaw ginatawag.”



Iya ginhaboy ang iya kunop, si Bartimeus 
nagtindog kag nagpalapit kay Hesus.



“Ano bala ang imo gusto nga Akon pagahimuon sa 
imo?” namangkot si Hesus.  Kon ikaw, paano mo ini 
sabton?  Mangayo ka ayhan sang madamo nga 
kwarta ukon manami kag bag-o nga 
bayo?  Amo man ini ayhan ang 
luyag ni Bartimeus?



Indi, ang bulag nga si Bartimeus wala 
nangayo kay Hesus sang bulawan 

ukon manami nga mga bayo.  
Imo nahibaluan 
ang iya gusto.



“Manunudlo, gusto ko nga makakita.”  Gusto ni 
Bartimeus nga makakita!  Para makita ang mga 
kahoy kag ang mga pispis kag ang tanan nga maayo 
nga gintuga sang Diyos.  Gusto niya makakita para 
iya maatipan ang iya kaugalingon kag indi na 
magpakalimos.



Dayon si Hesus nagsiling kay Bartimeus: “Batuna 
ang imo panulukan.  Ang imo pagtuo nag-ayo sa imo.”



Sa gilayon nakakita siya kag nagsunod kay Hesus.  
Ang iya lang nga masiling amo nga “Ang Ginoo maayo!  
Iya ako gin-ayo!” 
Isa ini ka 
maayo 
nga 
ti-on 
para kay 
Bartimeus.



Tanan nga mga tawo, sang ila ini nakita, nagdayaw sa 
Ginoo.  Sa liwat, sila nakakita sang maayo nga gahom 

sang Anak sang Diyos, si 
Hesus, nagbalik sang 
panulukan sang makaluluoy 
nga bulag nga 
nagapakalimos.



Si Hesus Nag-ayo sang Bulag

Isa ka estorya halin sa Pulong sang Dios, 
Ang Biblia,

makita sa

Marcus 10, Lucas 18, Juan 9

“Ang pagpahayag sang imo mga pulong 
nagahatag sang kasanag.”  Salmo 119:130

Ang Katapusan



Ang ini nga estorya sa Biblia nagasugid parte sa aton matahom 
nga Dios nga nagtuga sa aton kag gusto niya nga makilala mo siya.

Nahibaluan sang Dios nga nakahimo kita sang malain nga mga bagay 
nga ginatawag niya nga sala.  Ang bayad sa sala amo ang kamatayon, 

pero palangga gid ikaw sang Dios gani ginpadala niya ang iya 
bugtong nga Anak nga si Jesus agod mapatay sa krus.  Ginsilutan 

siya para bayaran ang imo sala.  Dayon nabuhi siya liwat kag 
nagbalik sa langit.  Kon nagatuo ka kay Jesus kag ginapangabay mo 
siya nga patawaron ka sa imo sala, himuon niya ina!  Magasulod siya 

kag magapuyo sa imo subong, kag magakabuhi ka kaupod niya sa 
wala sing katapusan.

Kon nagapati ka sa sini nga kamatuoran, ihambal ini sa Dios:
Mahal nga Jesus, nagatuo ako nga Dios ikaw, kag nangin tawo agod 
mapatay para sa akon mga sala, kag subong buhi ikaw.  Magsulod ka 
sa akon kabuhi kag patawara ang akon mga sala, agod may bag-o na 
ako nga kabuhi, kag sa pila ka adlaw magaupod ako sa imo sa wala 

sing katapusan.

Basaha ang Biblia kag estoryaha ang Dios adlaw-adlaw!   Juan 3:16

